
Prakata

Akses ke bangunan awam merupakan antara hak orang kurang upaya
yang dinyatakan dalam Akta Orang Kurang Upaya 2008 [Akta 685]. Hak
akses orang kurang upaya ke bangunan awam tersebut adalah berdasarkan
prinsip kesamarataan sebagaimana yang terkandung dalam Perkara
8 Perlembagaan Persekutuan. Namun, golongan orang kurang upaya
di Malaysia masih dilanda kesukaran untuk mendapatkan akses yang
sewajarnya ke bangunan awam dan menyebabkan golongan orang kurang
upaya telah dinafikan hak mereka dan tidak dapat mengambil bahagian
sepenuhnya secara berkesan dalam masyarakat.

Peningkatan bilangan orang kurang upaya dalam kependudukan
di Malaysia telah menyebabkan kerajaan perlu mewujudkan pelbagai
kemudahan, termasuk akses orang kurang upaya ke bangunan awam
kerana penikmatan hak asasi yang asas banyak melibatkan hak akses.
Walau bagaimanapun, undang-undang yang berkaitan dengan akses
orang kurang upaya ke bangunan awam di Malaysia tidak menyeluruh
dan mempunyai beberapa kelemahan, seperti kerangka undang-undang
Malaysia tidak sejajar dengan kandungan Konvensyen tentang Hak Orang
Kurang Upaya (Convention on the Rights of Persons with Disabilities
[CRPD]) di samping ruang lingkup perundangan yang terhad dan
ketiadaan peruntukan undang-undang yang mewajibkan audit akses.

Oleh itu, buku ini bertujuan untuk mengenal pasti model
ketidakupayaan berkaitan dengan hak akses orang kurang upaya ke
bangunan di samping menganalisis undang-undang antarabangsa berkaitan
dengan hak akses orang kurang upaya ke bangunan awam. Selain itu,
buku ini mengenal pasti dan menganalisis kedudukan undang-undang
berkaitan dengan hak akses orang kurang upaya ke bangunan awam
bagi mengetahui sejauh mana kerangka undang-undang Malaysia sejajar
dengan kandungan CRPD. Buku ini turut menerangkan komitmen
Malaysia dan cabaran-cabaran yang dihadapi oleh Malaysia dalam
menjamin hak akses orang kurang upaya ke bangunan awam. Buku ini
merupakan sebahagian daripada hasil penyelidikan yang telah dijalankan
pada peringkat doktor falsafah bagi tesis yang bertajuk “Hak Akses

Orang Kurang Upaya ke Bangunan Awam mengikut Undang-undang di
Malaysia.” Sumber dana bagi penyelidikan tersebut adalah menggunakan
dana persendirian.

Pengarang merakamkan setinggi-tinggi penghargaan kepada semua
pihak yang terlibat dalam menjayakan penulisan buku ini. Semoga buku
ini dapat menjadi bahan bacaan dan rujukan yang bermanfaat kepada
semua. Pengarang mengucapkan jutaan terima kasih kepada Universiti
Kebangsaan Malaysia (UKM) atas pemberian dana, iaitu GUP-2022-064.

